
Annotatsiya. Jahon ta’lim tizimidagi zamonaviy tendensiyalar hamda O‘zbekiston ta’lim tizimida amalga oshirilayotgan 
islohotlar doirasida baholash jarayonini takomillashtirish masalalariga alohida e’tibor qaratilmoqda. Bugungi kunda 
baholashning ko‘p darajali va kompetensiyaga asoslangan modellari, shuningdek, formativ va summativ baholash turlari 
keng qo‘llanilmoqda. Mazkur maqolada ta’lim jarayonida o‘qitish natijalarini baholashning zamonaviy yondashuvlari, 
ularning asosiy tamoyillari hamda qo‘llaniladigan vositalar haqida ma’lumotlar yoritilgan.

Kalit soʻzlar: baholash, o‘qitish natijalari, formativ baholash, summativ baholash, kompetensiya, ta’lim.

Abstract. In the context of global educational trends and ongoing reforms in Uzbekistan’s education system, special 
attention is being given to improving the assessment process. Today, multi-level and competency-based models of 
assessment, as well as formative and summative evaluation types, are widely applied. This article presents information 
about modern approaches to assessing learning outcomes in the educational process, their main principles, and the tools 
used.

Key words: assessment, learning outcomes, formative assessment, summative assessment, competence, education.

Аннотация. В контексте современных тенденций мировой системы образования и проводимых реформ в системе 
образования Узбекистана особое внимание уделяется совершенствованию процесса оценивания. В настоящее 
время широко применяются многоуровневые и компетентностно-ориентированные модели оценивания, а также 
формативное и суммативное оценивание. В данной статье раскрыта информация о современных подходах к 
оценке результатов обучения, их основных принципах и применяемых инструментах.

Ключевые слова: оценивание, результаты обучения, формативное оценивание, суммативное оценивание, 
компетенция, образование.

K I R I S H
Hozirgi globallashuv sharoitida ta’lim sifatini ta’minlash milliy taraqqiyotning eng muhim asoslaridan biri 

hisoblanadi. Ta’limda sifatli o‘zgarishlarga erishish uchun o‘qitish jarayonida olingan natijalarni to‘g‘ri, xolis 
va aniq baholash zarur. Baholash nafaqat natijani o‘lchash, balki o‘quv jarayonini boshqarish, tahlil qilish va 
takomillashtirish vositasi sifatida ham muhim ahamiyat kasb etadi.

Bugungi kunda ta’lim sifatini oshirishning asosiy yo‘nalishlaridan biri — o‘quv natijalarini adolatli, xolis va 
innovatsion usullar asosida baholashdir. Zamonaviy ta’lim tizimida baholash tizimini qayta ko‘rib chiqish, maxsus 
baholash mezonlari, tamoyillari va texnologiyalaridan samarali foydalanish pedagog-o‘qituvchi hamda talaba-
o‘quvchi o‘rtasida samarali muloqotni ta’minlaydi. Bunday yondashuvlar bilimni emas, balki kompetensiya va 
malakalarni aniqlashga qaratilgan.

Har qanday ta’lim jarayonining samaradorligini aniqlash va uni takomillashtirishda baholash muhim o‘rin 
tutadi. Zamonaviy ta’lim tizimida o‘qitish natijalarini baholash faqat an’anaviy testlar yoki imtihonlar bilan 
chegaralanmaydi. U talaba yoki o‘quvchining tahlil qilish, mustaqil fikrlash, muammoni hal etish kabi yuqori 
darajadagi kompetensiyalarini ham qamrab olishi zarur. Shu sababli, o‘qitish natijalarini baholashda zamonaviy 
yondashuvlarni qo‘llash, ta’lim mazmuni va shakllarining global tendensiyalarga moslashuvi muhim ahamiyatga 
ega.

M A V Z U G A  O I D  A D A B I Y O T L A R  S H A R H I
So‘nggi yillarda ta’lim tizimida olib borilayotgan islohotlar, raqamlashtirish jarayonlari va kompetensiyaga 

asoslangan yondashuvlar natijasida baholashga bo‘lgan qarashlar tubdan o‘zgardi. An’anaviy baholash asosan 
bilish darajasini tekshirishga qaratilgan bo‘lsa, zamonaviy baholashda o‘quvchining amaliy ko‘nikmalari, tahliliy 
tafakkuri hamda muammoli vaziyatlarda mustaqil qaror qabul qilish qobiliyatiga ko‘proq e’tibor berilmoqda.

O‘zbekistonlik olim M. Jumayev (2020-yil) o‘z tadqiqotlarida “Zamonaviy baholash tizimi faqat ma’lumotni 
tekshirish emas, balki o‘quvchining mustaqil fikrlashi, masalaga yondashuvi va ijodiy qobiliyatini ham aniqlashni 
nazarda tutadi”, deb ta’kidlagan. Uning fikricha, baholash jarayonida kognitiv (aqliy), metakognitiv va ijtimoiy-
emotsional qobiliyatlar e’tiborga olinishi zarur. Shu bilan birga, taniqli olim B. Bloom 1956-yilda “O‘quv natijalarini 
baholashda bilim, tushunish, qo‘llash, tahlil, sintez va baholash bosqichlarini inobatga olish lozim”, degan 
g‘oyani ilgari surgan. Bloom taksonomiyasi hozirgi kunda zamonaviy baholash tizimlarining nazariy asosi bo‘lib, 
testlar, keys-stadi va loyiha ishlarida keng qo‘llaniladi.

Shuningdek, Jon Hattie o‘z ilmiy ishlarida talaba yoki o‘quvchining o‘z-o‘zini baholashi, qayta aloqa 
(feedback) va uch bosqichli baholash jarayoni — “o‘qishdan oldin”, “jarayonda” va “keyin” — ta’limdagi eng 
samarali usullar sirasiga kirishini ta’kidlagan. Hattiening tadqiqotlari baholashni natija emas, balki o‘qitish 
jarayonining muhim qismi sifatida talqin etadi. Bu esa formativ baholashning ahamiyatini yanada oshiradi.

Karl Tomlinson (2001-yil) esa “Differensiallashgan baholash — bu har bir o‘quvchining individual 
imkoniyatlarini inobatga olgan holda uning rivojlanishini baholashdir”, deb yozgan. Uning fikricha, baholash 
shaxsga yo‘naltirilgan yondashuvning muhim ko‘rinishidir va har bir o‘quvchi uchun individual tarzda olib 
borilishi lozim.

YUNESKO hisobotlarida ta’limda baholash vositalarini raqamli texnologiyalar bilan boyitish, ularni xolis, 
ochiq va inklyuziv qilish zarurligi alohida ta’kidlangan. YUNESKO tavsiyalariga ko‘ra, baholash jarayoniga 
IT-texnologiyalarni keng jalb etish, onlayn platformalar, avtomatlashtirilgan testlar hamda interaktiv baholash 
tizimlarini joriy etish — zamon talabi hisoblanadi.

Ushbu yondashuvlar orqali ta’lim tizimida baholashning shaffofligi, aniqligi va samaradorligini ta’minlash, 
o‘quvchi va o‘qituvchi o‘rtasidagi muloqotni mustahkamlash, shuningdek, kompetensiyaga asoslangan 
yondashuvni amaliyotga keng joriy etish mumkin bo‘ladi.

T A D Q I Q O T  M E T O D O L O G I YA S I
Tadqiqot metodologiyasi sifatida ma’lumotlar ta’lim jarayonida ishtirok etayotgan o‘qituvchi va talabalardan 

o‘tkazilgan so‘rovnomalar, kuzatuvlar hamda mavjud ilmiy adabiyotlar tahlili orqali yig‘ildi. Olingan ma’lumotlar 
statistik tahlil, kontent-tahlil va taqqoslama usullari yordamida qayta ishlanib, zamonaviy baholash tamoyillarining 
amaliy samaradorligi aniqlab chiqildi.

T A H L I L  V A  N A T I J A L A R
Zamonaviy baholash tamoyillari — bu faqatgina baho qo‘yish emas, balki ta’lim jarayonining ajralmas 

qismi sifatida talaba yoki o‘quvchining o‘sishini muntazam kuzatish, tahlil qilish va unga faol ta’sir etishni 
nazarda tutadi. Bunda formatif (shakllantiruvchi) va summativ (yakunlovchi) baholash, portfoliolar, refleksiya, 
mulohazaga asoslangan baholash, o‘zaro baholash hamda o‘z-o‘zini baholash kabi shakllar muhim o‘rin tutadi. 
Ushbu yondashuvlar ta’lim oluvchining bilim darajasini emas, balki o‘rganish jarayonini, tafakkurini, ijodiy 
yondashuvini, muammoli vaziyatlarda mustaqil qaror qabul qilish qobiliyatini aniqlashga qaratilgan.

Zamonaviy baholash tizimi natijani emas, balki jarayonni ham hisobga oladi. Masalan, talaba yoki 
o‘quvchining faolligi, ishtirok darajasi, intizomi, hamkorlikda ishlash qobiliyati kabi omillar xolis va tizimli tarzda 
baholanadi. Bu yondashuvda pedagog-o‘qituvchi endilikda faqat baholovchi emas, balki yo‘l-yo‘riq ko‘rsatuvchi, 
yo‘naltiruvchi va rivojlantiruvchi shaxs sifatida namoyon bo‘ladi.

Ta’lim oluvchilarning o‘quv materiallarini o‘zlashtirganlik darajasini, ko‘nikma va malakalarning shakllanishini 
aniqlash, ularni baholash ta’lim jarayonining zarur tarkibiy qismidir. Bu jarayon faqat natijani nazorat qilish 
emas, balki o‘quv faoliyatining turli bosqichlarida o‘quvchilarning bilish faoliyatini boshqarish, tahlil qilish, 
rag‘batlantirish va yo‘naltirishni o‘z ichiga oladi. Baholash — bu ta’lim jarayonining muayyan bosqichida o‘quv 
maqsadlariga erishganlik darajasini oldindan belgilangan mezonlar asosida o‘lchash, natijalarni aniqlash va 
tahlil qilishdan iborat murakkab jarayondir.

Bilimlarni tekshirish va baholashning ta’limiy ahamiyati shundaki, o‘quv materialining o‘zlashtirilganligi 
haqida nafaqat ta’lim beruvchi, balki ta’lim oluvchi ham aniq ma’lumotga ega bo‘ladi. Baholash natijasida qaysi 
tushuncha va qonun-qoidalar oson, qaysilari esa murakkab o‘zlashtirilgani aniqlanadi. Bu esa o‘quvchilarning 
darslarga ijodiy yondashishiga, tayyorgarlik ko‘rish sifatini oshirishga, o‘qituvchining esa o‘quv jarayonini 
tahliliy asosda takomillashtirishiga imkon beradi. Baholashning tarbiyaviy ahamiyati shundaki, bu jarayon orqali 

o‘quvchilarda o‘z yutuqlari va kamchiliklariga nisbatan to‘g‘ri munosabat shakllanadi, qiyinchiliklarni yengish 
istagi paydo bo‘ladi. Ko‘pincha baholash jarayonining o‘zi o‘quvchiga qo‘shimcha bilim, ko‘nikma va malakalarni 
egallashga yordam beradi. Shunday ekan, baholashni ta’lim olish jarayonining mantiqiy davomi sifatida qarash 
mumkin.

Natijalarni baholash orqali bir vaqtning o‘zida butun ta’lim tizimi va uning tarkibiy qismlari tahlil qilinadi. 
Bu esa ta’lim tizimining kutilgan natijalarga qay darajada erishganini o‘lchash imkonini beradi. Ta’lim berish 
davomida nazorat natijalarini muntazam o‘lchab borish, bilim, ko‘nikma va malakalarni baholash o‘quvchining 
o‘z-o‘zini anglash, o‘z qobiliyatini baholash va shaxsiy rivojlanish istiqbolini aniqlash uchun muhim imkoniyat 
yaratadi. Har qanday baholash natijalari o‘lchanadigan va o‘zaro taqqoslanadigan bo‘lishi zarur. Baholash 
mezonlari esa o‘quv maqsadlariga erishganlik darajasini ko‘rsatib beruvchi aniq ko‘rsatkichlardir. Ular ta’lim 
oluvchining qaysi o‘zlashtirish darajasini namoyon etganini ko‘rsatadi va mos ravishda baho shakllantirishga 
asos bo‘ladi.

Baholashning samaradorligini ta’minlash uchun bilimlarni tekshirish va nazorat qilish jarayoni muayyan 
didaktik talablarga javob berishi kerak. Bu jarayon muntazam va tizimli tarzda olib borilmasa, ta’lim oluvchilarning 
o‘qishga bo‘lgan munosabati sustlashadi, motivatsiya pasayadi, bu esa bilim sifati va ta’lim samaradorligiga 
salbiy ta’sir qiladi. Ta’lim oluvchilarning bilim, ko‘nikma va malakalarini tekshirish shakllari turlicha bo‘lishi 
mumkin: testlar, suhbatlar, amaliy topshiriqlar, ijodiy ishlar va loyihalar shular jumlasidandir.

Zamonaviy baholashning asosiy tamoyillari:
• Shaffoflik va aniq mezonlar — baholashning har bir bosqichi, shakli va mezonlari o‘quvchiga oldindan 

ma’lum qilinadi, bu esa adolatni ta’minlaydi.
• Faol ishtirok va o‘zini baholash — o‘quvchi o‘z bilimini mustaqil ravishda baholash imkoniyatiga ega 

bo‘ladi (self-assessment), bu esa mas’uliyat va refleksiyani kuchaytiradi.
• Tizimlilik va uzluksizlik — baholash faqat yakuniy imtihon bilan cheklanmay, o‘quv jarayonining barcha 

bosqichlarida amalga oshiriladi (formativ va summativ baholash).
• Differensial yondashuv — har bir o‘quvchining individual xususiyatlari, qobiliyati va imkoniyatlari inobatga 

olinadi.
O‘qitish natijalarini baholash ta’lim jarayonining ajralmas qismi bo‘lib, u talabalarning bilim, ko‘nikma 

va malakalarining shakllanish darajasini aniqlashga xizmat qiladi. Zamonaviy ta’limda baholash faqat 
nazorat vositasi emas, balki o‘qitish jarayonini takomillashtirish, individual yondashuvni joriy etish va ta’lim 
samaradorligini oshirish vositasidir. Tadqiqot pedagogika, andragogika, psixologiya va fan ta’limi sohalaridagi 
nazariy yondashuvlarga tayanadi. Xususan, konstruktivizm, kognitiv rivojlanish nazariyasi hamda ta’limdagi 
motivatsiya konsepsiyalaridan foydalaniladi.

An’anaviy baholash usullari (test, yozma imtihon, suhbat) asosan yakuniy natijani o‘lchashga qaratilgan 
bo‘lsa, zamonaviy usullar (formativ, kriterial, diagnostik, portfolio, self-assessment) o‘rganish jarayonining o‘zini 
baholashni maqsad qiladi. Bu yondashuvlar o‘quvchini passiv bilim oluvchidan faol ishtirokchiga aylantiradi, 
tanqidiy fikrlash, mustaqil qaror qabul qilish, o‘z-o‘zini tahlil qilish va o‘zini tarbiyalash ko‘nikmalarini rivojlantiradi.

X U L O S A  V A  T A K L I F L A R
Bugungi kunda ta’lim tizimida amalga oshirilayotgan keng ko‘lamli islohotlar, zamonaviy texnologiyalar 

va innovatsion yondashuvlar o‘qitish natijalarini baholashga yangicha qarashni taqozo etmoqda. Zamonaviy 
baholash — bu faqat baho qo‘yish emas, balki o‘qitish, o‘rganish va shaxsiy rivojlanishni qo‘llab-quvvatlash 
tizimidir. Adabiyotlar tahlili shuni ko‘rsatadiki, hozirgi ta’limda baholash jarayoni kompleks yondashuvni talab 
qiladi. Zamonaviy baholash tamoyillari ta’lim jarayonining samaradorligini oshirishda muhim omil sifatida xizmat 
qiladi. U nafaqat o‘quvchining bilim darajasini, balki uning hayotiy kompetensiyalarini, fikrlash madaniyatini, 
ijodiy yondashuvini va muammolarni hal etish qobiliyatini ham aniqlashga yordam beradi.

Biroq bu tizimni samarali joriy etish uchun pedagog-o‘qituvchilarni qayta tayyorlash, ularning malakasini 
oshirish, baholash mezonlarini takomillashtirish, ta’lim muhitini raqamlashtirish va innovatsion texnologiyalarni 
joriy etish jarayonlarini izchil davom ettirish zarur. Zamonaviy baholashda adolat, shaffoflik, individual yondashuv 
hamda konstruktiv fikr-mulohaza (feedback) berish tamoyillari asos qilib olingani sababli, bu yondashuvlar 
o‘quvchilarda o‘qishga bo‘lgan qiziqishni oshiradi, o‘quv motivatsiyasini kuchaytiradi va ta’lim sifatini sezilarli 
darajada yaxshilashga xizmat qiladi.

